
RAQAMLI BOSHQARUVNING AFZALLIKLARI 
VA UNI RIVOJLANTIRISH ISTIQBOLLARI
Xolbayeva Marg‘uba Qazoqboyevna
Fan va texnologiyalar universiteti, 
“Moliya va moliyaviy texnologiyalar” kafedrasi o‘qituvchisi 
E-mail – margubam1982@gmail.com 

Annotatsiya: Mazkur maqolada raqamli boshqaruvning mohiyati, uning zamonaviy boshqaruv tizimidagi o‘rni va o‘ziga 
xos tomonlari tahlil qilingan. Xususan, raqamli boshqaruvning shaffoflikni ta’minlash, korrupsiya xavfini kamaytirish, 
resurslardan samarali foydalanish hamda aholiga davlat xizmatlarini tezkor va qulay yetkazib berishdagi afzalliklari 
yoritiladi. Shuningdek, raqamli boshqaruvning rivojlanish istiqbollari, jumladan “aqlli shahar” konsepsiyasi, elektron 
hukumatni takomillashtirish va kiberxavfsizlikni kuchaytirish yo‘nalishlari ilmiy asosda ochib berilgan.

Kalit soʻzlar: sun’iy intellekt, raqamli transformatsiya, shaffoflik, samaradorlik, raqamli iqtisodiyot, kelajak, hamkorlik, 
ta’lim, raqamli boshqaruv, elektron hukumat, aholi.
Abstract: This article analyzes the essence of digital governance, its role in the modern management system, and its 
distinctive features. Specifically, it highlights the advantages of digital governance in ensuring transparency, reducing 
corruption risks, efficient use of resources, and the prompt and convenient delivery of public services to the population. 
Additionally, the article explores the prospects for the development of digital governance on a scientific basis, including 
the "smart city" concept, directions for improving e-government, and strengthening cybersecurity.

Key words: artificial intelligence, digital transformation, transparency, efficiency, digital economy, future, collaboration, 
education, digital governance, e-government, population.
Аннотация: В данной статье анализируется сущность цифрового управления, его место и особенности в 
современной системе управления. В частности, освещаются преимущества цифрового управления в обеспечении 
прозрачности, снижении коррупционных рисков, эффективном использовании ресурсов и оперативном и удобном 
предоставлении государственных услуг населению. Также на научной основе раскрываются перспективы развития 
цифрового управления, включая концепцию "умного города," направления совершенствования электронного 
правительства и усиления кибербезопасности.

Ключевые слова: искусственный интеллект, цифровая трансформация, прозрачность, эффективность, цифровая 
экономика, будущее, сотрудничество, образование, цифровое управление, электронное правительство, 
население.

K I R I S H
Bugungi globallashuv va tezkor texnologik rivojlanish sharoitida boshqaruv tizimlarini modernizatsiya qilish 

ehtiyoji tobora ortib bormoqda. An’anaviy boshqaruv usullari ko‘plab resurs va vaqt talab etishi, shuningdek, 
inson omiliga haddan ziyod bog‘liqligi sababli zamonaviy talablarni to‘liq qondira olmayapti. Shu nuqtayi 
nazardan raqamli boshqaruv davlat va jamiyat taraqqiyotining muhim vositasi sifatida shakllanmoqda. Raqamli 
boshqaruv orqali boshqaruv jarayonlari avtomatlashtiriladi, qaror qabul qilish samaradorligi oshadi, shaffoflik 
ta’minlanadi va korrupsiya xavfi kamayadi.

Raqamli texnologiyalardan keng foydalanish so‘nggi o‘n yilliklarda barcha sanoat sohalarida va ishlab 
chiqarishda va xizmat ko‘rsatishda jadallik bilan davom etmoqda. Bir holatni inobatga olish kerakki, avvallari 
bu o‘z-o‘zidan va nazoratsiz holatda bo‘lgan, ammo bugungi kunga kelib yirik kompaniyalar va korporatsiyalar 
qolaversa davlatlar ham bu masalaga aniq tizimli yondashuv zarurligini anglab yetdi va unga asoslangan 
o‘zlarining ma’lum tizimlarini joriy qilib kelishmoqda [1].

O‘zbekiston Respublikasida ham raqamli boshqaruvni rivojlantirish davlat siyosatining ustuvor 
yo‘nalishlaridan biri hisoblanadi. “Raqamli O‘zbekiston– 2030” strategiyasi doirasida elektron hukumat tizimlarini 
rivojlantirish, axborot-kommunikatsiya texnologiyalarini keng joriy etish va aholining raqamli savodxonligini 
oshirish bo‘yicha qator chora-tadbirlar amalga oshirilmoqda. 

M A V Z U G A  O I D  A D A B I Y O T L A R  S H A R H I
Milliy iqtisodiyotni turli tarmoqlarida yangi axborot texnologiyalaridan samarali foydalanish, ularda 

raqamlashtirish tizimlarini joriy etish usullari, yangi axborot tizimlari asosida raqamli modellashtirishtamoyillari, 
korporativ boshqarish jarayonida avtomatlashtirilgan axborot tizimlaridan foydalanish samaradorliklarini 
baholash, ular nazoratini amalga oshirish, raqamli iqtisodiyotning rivojlanish shart-sharoitlari kabi masalallar 
Qobulovning (1998) ilmiyizlanishlarida oʻz aksini topgan. 

E.Muminova tadqiqotlarida mamlakat sanoatini rivojlantirishda blokchain texnologiyalaridan foydalanish 
samaradorligi, korxonalar kooperatsiyasida elektron savdo hamda elektron shartnomalarning ahamiyati 
toʻg‘risida izlanishlar olib borilgan. Oʻzbekistonda amalga oshirilayotgan islohotlar natijasida ochiqlik, xalqaro 
iqtisodiy-siyosiy aloqalarning rivojlanishi yurtimizda sanoat tarmoqlarini modernizatsiya qilish, texnik va 
texnologik jihatdan qayta jihozlash imkoniyatlarini yuzaga keltirdi. Ma’lumki, bugungi kunda raqamli iqtisodiyot 
qoʻshimcha qiymat yaratishda ham muhim ahamiyat kasb etmoqda. Iqtisodiyot tarmoqlaridagi amalga 
oshirilayotgan islohotlar natijasida raqamli axborotlar ta‘siri asosida kuzatilayotgan jarayonlar sanoat korxonalari 
strategic rivojlanishida asosiy hal qiluvchi kuchga ega boʻlmoqda.

T A D Q I Q O T  M E T O D O L O G I YA S I
Ushbu tadqiqotda raqamli boshqaruvning afzalliklari va uni rivojlantirish istiqbollari ilmiy-nazariy hamda 

amaliy yondashuv asosida o‘rganildi. Tadqiqotning metodologik asosi sifatida tizimli tahlil, deduksiya, 
induksiya, analiz, sizntez, qiyosiy tahlil, statistik tahlil usullaridan foydalanildi. Tizimli tahlil yordamida raqamli 
boshqaruvning davlat va jamiyat hayotidagi o‘rni, uning ustunliklari hamda mavjud muammolari aniqlab chiqildi. 
Qiyosiy tahlil orqali rivojlangan mamlakatlarda raqamli boshqaruv tajribalari o‘rganilib, O‘zbekiston sharoitida 
qo‘llash mumkin bo‘lgan jihatlar ajratib olindi. Statistik tahlil usuli yordamida xalqaro tashkilotlarning raqamli 
transformatsiya bo‘yicha reytinglari va ma’lumotlari o‘rganilib, ularning mahalliy ko‘rsatkichlar bilan solishtirildi. 
O‘zbekiston Respublikasida qabul qilingan “Raqamli O‘zbekiston–2030” strategiyasi va boshqa normativ-
huquqiy hujjatlar ilmiy jihatdan o‘rganildi.

T A H L I L  V A  N A T I J A L A R
Raqamli boshqaruvning eng muhim yo‘nalishlaridan biri bu–davlat sektorida “raqamli hukumat” 

konsepsiyasini joriy etishdir. Elektron xizmatlar orqali aholiga hujjatlarni rasmiylashtirish, soliq to‘lovlari, 
murojaatlarni ko‘rib chiqish kabi jarayonlar avtomatlashtirilmoqda. Bu esa, byurokratiya darajasini kamaytirish, 
korrupsiya xavfini pasaytirish va fuqarolarning davlatga bo‘lgan ishonchini oshirishga xizmat qilmoqda. Masalan, 
O‘zbekistonning “my.gov.uz” portali orqali 300 dan ortiq xizmat onlayn taqdim etilishi bu yo‘nalishda sezilarli 
yutuqdir [2].

Tadqiqot jarayonida o‘tkazilgan tahlillar shuni ko‘rsatadiki, raqamli boshqaruv tizimining joriy etilishi davlat 
va jamiyat hayotining turli jabhalarida sezilarli samaradorlikni ta’minlamoqda. Avvalo, raqamli boshqaruv davlat 
xizmatlarining tezkorligini oshirishga, byurokratik to‘siqlarni kamaytirishga hamda aholiga qulaylik yaratishga 
xizmat qilmoqda. Masalan, elektron hukumat tizimlari orqali aholiga onlayn xizmatlar ko‘rsatish jarayoni 
kengayib, turli hujjatlarni rasmiylashtirish va soliq to‘lovlarini amalga oshirish ancha soddalashgan.

Statistik ma’lumotlar tahliliga ko‘ra, elektron xizmatlardan foydalanish darajasi ortib borayotgani kuzatilmoqda. 
Jahon banki ma’lumotlariga ko‘ra, elektron hukumatning rivojlanishi davlat xizmatlari samaradorligini 25-30 
foizga oshirishi, aholining davlat tizimiga bo‘lgan ishonchini esa yanada mustahkamlashi mumkin. Shuningdek, 
raqamli boshqaruv korrupsiya xavfini kamaytirishga ham xizmat qilmoqda. Har bir operatsiyaning elektron 
tizimda qayd etilishi natijasida nazorat kuchaymoqda va inson omilidan kelib chiqadigan xatoliklar kamaymoqda.

Tahlil natijalari shuni ko‘rsatadiki, raqamli boshqaruvni rivojlantirish jarayonida sun’iy intellekt va katta 
ma’lumotlar texnologiyalarini keng tatbiq etish orqali strategik qarorlarni qabul qilish sifatini oshirish mumkin. 
Masalan, transport oqimlarini tartibga solishda “aqlli shahar” loyihalari asosida sun’iy intellekt algoritmlaridan 
foydalanish tirbandliklarni kamaytirishga hamda transport tizimining samaradorligini oshirishga xizmat qilmoqda.

Bundan tashqari, xalqaro tajribalar qiyosiy tahlili O‘zbekiston uchun muhim xulosalarni taqdim etmoqda. 
Estoniya, Singapur va Janubiy Koreya kabi mamlakatlarda raqamli boshqaruv tizimlari davlatning asosiy 
xizmatlarini deyarli to‘liq onlayn shaklga o‘tkazgan. O‘zbekistonda ham “Raqamli O‘zbekiston–2030” strategiyasi 
doirasida shunday tizimlarni keng joriy etish rejalashtirilmoqda.

Tahlillardan kelib chiqqan natijalar shuni ko‘rsatadiki, raqamli boshqaruvning samarali ishlashi uchun uchta 
muhim shart zarur: 

birinchidan, raqamli infratuzilmani kengaytirish; 
ikkinchidan, aholining raqamli savodxonligini oshirish; 
uchinchidan, kiberxavfsizlikni ta’minlash. 

Ushbu shartlar bajarilganda raqamli boshqaruvning afzalliklari to‘liq namoyon bo‘ladi va mamlakat 
taraqqiyotiga ijobiy ta’sir ko‘rsatadi.

O‘zbekistonda so‘nggi yillarda raqamli xizmatlar rivojida ham sezilarli o’zgarishlar yuz berdi. 2020-yilda 
O‘zbekiston hukumati “Raqamli O’zbekiston–2030” strategiyasini tasdiqladi. Ushbu strategiya mamlakatdagi 
barcha davlat xizmatlarini raqamlashtirishga va xalqaro tajribadan foydalangan holda zamonaviy texnologiyalarni 
joriy etishga qaratilgan. 2023-yilga kelib, “Yagona davlat xizmatlari portali” orqali davlat xizmatlarining 80% 
dan ortig’i onlayn tarzda taqdim etila boshlandi. Bu davlat xizmatlaridan foydalanishni soddalashtirishga va 
fuqarolar uchun samarali tizimni yaratishga yordam beradi. Davlat boshqaruvini raqamlashtirishning muhim jihati 
shaxsiylashtirilgan xizmatlarni yaratish imkoniyatidir. Sun’iy intellekt texnologiyalari yordamida fuqarolarning 
ehtiyojlariga moslashtirilgan xizmatlarni taqdim etish mumkin. Masalan, Singapur 2021-yilda sun’iy intellekt 
yordamida har bir fuqaroga moslashtirilgan davlat xizmatlari tizimini yaratishga qaratilgan “Smart Nation” 
loyihasini ishlab chiqdi. Ushbu tizim orqali fuqarolar kerakli xizmatlardan oson foydalanish imkoniyatiga ega 
bo‘ladilar va davlat boshqaruvi bilan yanada yaqinroq aloqada bo‘ladilar. Ma’lumotlarni tahlil qilish, shuningdek, 
fuqarolarning davlat xizmatlariga murojaatlarini va ularning qoniqish darajasini kuzatishga imkon beradi [3].

Raqamli boshqaruv zamonaviy davlat va jamiyat hayotida innovatsion boshqaruv modeli sifatida shakllanib 
bormoqda. U nafaqat iqtisodiy samaradorlikni oshirish, balki fuqarolarning davlat xizmatlaridan foydalanish 
jarayonlarini yengillashtirish, shaffoflikni ta’minlash va ijtimoiy ishonchni mustahkamlashda ham muhim o‘rin 
tutadi. Tadqiqot davomida aniqlanganidek, raqamli boshqaruvning asosiy afzalliklari quyidagilardan iborat:

Birinchidan, raqamli boshqaruv jarayonlarni avtomatlashtirish orqali vaqt va resurslarni tejash imkonini 
beradi. Masalan, elektron hukumat tizimi orqali hujjatlarni masofadan turib topshirish va qabul qilish imkoniyati 
fuqarolarga qulaylik yaratadi. Bu esa nafaqat vaqtni tejaydi, balki xizmat ko‘rsatish samaradorligini ham oshiradi.

Ikkinchidan, raqamli boshqaruv shaffoflikni kuchaytiradi va korrupsiya xavfini kamaytiradi. Chunki barcha 
jarayonlar elektron tizimda qayd etilib, nazorat ostida bo‘ladi. Natijada inson omili kamayadi, noqonuniy 
harakatlar oldi olinadi va fuqarolarning davlat institutlariga bo‘lgan ishonchi ortadi.

Uchinchidan, raqamli boshqaruv katta hajmdagi ma’lumotlarni yig‘ish, saqlash va tahlil qilish imkonini 
yaratadi. Bu esa ijtimoiy-iqtisodiy rivojlanishda aniq prognozlar tuzish imkoniyatini beradi.

To‘rtinchidan, raqamli boshqaruv ijtimoiy hayot sifatini oshiradi. Aholi davlat xizmatlaridan tez va qulay 
foydalanadi, turli ruxsatnomalar, to‘lovlar yoki ma’lumotlarni olish uchun idoralar bo‘ylab yurish zarurati yo‘qoladi. 
Bu esa o‘z navbatida, fuqarolarning davlat bilan o‘zaro aloqalarini kuchaytiradi.

Shu bilan birga, raqamli boshqaruvni rivojlantirish istiqbollari ham keng. Kelgusida “aqlli shahar” 
konsepsiyasini joriy etish orqali transport, energetika va kommunal xizmatlar samaradorligini oshirish 
mumkin. Elektron hukumatni takomillashtirish orqali aholiga interaktiv xizmatlarning yanada ko‘p turlarini taklif 
qilish rejalashtirilmoqda. Kiberxavfsizlikni mustahkamlash va xalqaro standartlarga moslashish esa raqamli 
boshqaruvning barqaror ishlashida muhim omil bo‘lib qoladi.

Umuman olganda, asosiy tahlillar shuni ko‘rsatadiki, raqamli boshqaruv davlat va jamiyat taraqqiyotining 
ajralmas bo‘g‘ini sifatida nafaqat iqtisodiy, balki ijtimoiy samara ham berib, innovatsion rivojlanishga zamin 
yaratadi.

X U L O S A  V A  T A K L I F L A R
Yuqoridagi tahlillar shuni ko‘rsatmoqdaki, raqamli boshqaruv bugungi globallashuv va texnologik taraqqiyot 

davrida davlat va jamiyat rivojlanishining muhim omillaridan biri hisoblanadi. Uning asosiy afzalliklari–haffoflikni 
oshirish, korrupsiya xavfini kamaytirish, vaqt va resurslarni tejash, davlat xizmatlarini qulaylashtirish hamda 
strategik qarorlar qabul qilish sifatini yaxshilashdir. Xalqaro tajriba ham shuni ko‘rsatmoqdaki, raqamli boshqaruvni 
samarali tashkil etgan mamlakatlar iqtisodiy rivojlanish sur’atlari va ijtimoiy barqarorlik ko‘rsatkichlarida oldingi 
o‘rinlarni egallamoqda.

Tadqiqot natijalariga asoslanib quyidagi takliflar ishlab chiqildi:
- raqamli infratuzilmani kengaytirish–internet qamrovini oshirish, tezkor aloqa tizimlarini rivojlantirish va 

barcha hududlarda teng imkoniyat yaratish zarur.
- aholining raqamli savodxonligini oshirish–maktabdan boshlab oliy ta’limgacha bo‘lgan jarayonda raqamli 

ko‘nikmalarni rivojlantirish, kattalar uchun esa qayta tayyorlash va malaka oshirish kurslarini yo‘lga qo‘yish 
lozim.

- kiberxavfsizlikni kuchaytirish–davlat va xususiy sektor tizimlarida ma’lumotlarni himoya qilish, xalqaro 
standartlarga mos mexanizmlarni tatbiq etish muhim ahamiyat kasb etadi.

- elektron hukumat xizmatlarini kengaytirish–fuqarolarga qulaylik yaratish maqsadida davlat xizmatlarini 
to‘liq onlayn platformalarga o‘tkazish va ularning sifatini oshirish zarur.

- xalqaro hamkorlikni rivojlantirish–ilg‘or tajribalarni o‘rganish va ulardan foydalanish, shuningdek, raqamli 
boshqaruv bo‘yicha xalqaro reytinglarda mamlakat o‘rnini mustahkamlash uchun hamkorlik aloqalarini 
kengaytirish maqsadga muvofiqdir.

- raqamli boshqaruv–bu shunchaki texnologiya emas, balki zamonaviy rivojlanish strategiyasining ajralmas 
qismidir. Uni har bir sohada puxta rejalashtirish va amaliyotga to‘g‘ri tatbiq etish jamiyat barqarorligi va farovonligi 
uchun hal qiluvchi omildir [4].

Xulosa qilib aytganda, raqamli boshqaruvning afzalliklari uning nafaqat iqtisodiy, balki ijtimoiy va siyosiy 
hayotda ham strategik ahamiyatga ega ekanligini ko‘rsatmoqda. To‘g‘ri yo‘naltirilgan siyosat, ilmiy asoslangan 
yondashuv va amaliy mexanizmlar orqali O‘zbekistonning raqamli transformatsiyasini yanada samarali amalga 
oshirish mumkin bo‘ladi.

